
Adhurimi Eukaristik
E Diela e XXVIII Gjatë Vitit “A”

Mik, 
pse ke hyrë këtu pa petkun e dasmës!

Famullia
Katedralja e shën Palit

Në emën të Atit, e të Birit e të Shpirtit 
Shejt. Amen.

Kjo asht historia ma e bukur në këtë botë, histori ma e bukur 
e dashnisë! Ishte një herë një Zot i lumtur. Ishte aq i lumtur saqë 
donte me patjetër me e bashkënda lumturinë e tij me të tjerët. Ky 
Zot jetonte duke u ushqye me Dashni: dhe në të vërtetë ishin tre 
Persona të cilët e donin aq shumë njani-tjetrin saqë dukeshin si 
një gja e vetme. Vazhdimisht i jepnin vetëm gëzim njani-tjetrit, 
ishin krejtë transparentë njani me tjetrin dhe bashkëndanin 
absolutisht gjithçka. Një ditë Hyji vendosi me u martue me 
njerëzimin sepse donte me e futë në familjen e Tij, në jetën e 
Tij dhe në Dashninë e Tij. Kështu vendosën të Tre bashkë: Për 
me e rrealizue këtë martesë, Biri duhej të mishnohej në mesin 
e njerëzve. “Mbretnia e Hyjit asht e ngjashme me një mbret që 
bani dasëm për Birin e vet”. Po, Hyji po martonte Djalin; Jezusi 
asht i dashuruem me njerëzimin dhe e don me Dashni shumë të 
madhe. “Gjithçka asht gati, ejani në dasëm!”. Ftesa e Hyjit asht 
për të gjithë njerëzit, asht falas dhe me plot dashni. “Shërbëtorët 
dolën nëpër udhë dhe i sollën të gjithë ata që gjetën: të mirë e të 
këqij. Kështu salloni i dasmës u mbush me të ftuar”. Askërkush 
nuk mundet me thanë: unë nuk kam kenë i ftuem, apo mue nuk 
më asht dhanë dhurata e fesë dhe e besimit. Rasti për me marrë 
pjesë ju jepet të tanëve. Na mbetet neve përgjegjësia e plotë për 
një PO ose për një jo, dhe prej kësaj përgjigjeje ka me u varë 
krejt fati dhe rruga e jonë e së nesërmes!

Aleluia, aleluia.
“Mbretëria e qiellit është e ngjashme me mbretin që bëri 

dasmë për djalin e vet, dhe aty vuni re se shumë janë të thirrun, 
por pak janë të zgjedhur ”. 

Aleluia, Aleluia

Lexim prej Ungjillit sipas shën Mateut  (Mt 22,1-14)

Në atë kohë, Jezusi, filloi t’u flasë me shëmbëlltyra kryetarëve 
të popullit dhe farizejve dhe u tha: “Mbretëria e qiellit është e 
ngjashme me mbretin që bëri dasmë për djalin e vet. Mbreti 
dërgoi shërbëtorët e vet për të grishur të ftuarit në dasmë. Por 
ata nuk deshën të vijnë. Dërgoi përsëri shërbëtorë të tjerë duke 
thënë: ‘Thoni të ftuarve: gostinë e kam gati: i preva demat e mi 
e bagëtitë e majura! Gjithçka është gati! Ejani në dasmë!’

Por ata nuk ia vunë veshin e shkuan: kush në arën e vet e 
kush në tregti të vet. Të tjerët, mandej, i zunë shërbëtorët e tij, 
i munduan e i vranë. Për këtë punë mbreti u zemërua, dërgoi 
ushtrinë e vet, i vrau ata gjakësorë dhe e dogj qytetin e tyre.

Atëherë u tha shërbëtorëve të vet: ‘Dasma njëmend është 
gati, por të ftuarit nuk qenë të denjë. Shkoni, pra, në udhëkryqe 
e, këdo që të gjeni, thirreni në dasmë!’

Shërbëtorët dolën nëpër udhë dhe i sollën të gjithë ata që 
gjetën: të mirë e të këqij. Kështu salloni i dasmës u mbush me 
të ftuar.

Atëherë hyri edhe mbreti për t’i parë të ftuarit. Vuri re aty 
njërin që s’e kishte veshur petkun e dasmës. I tha: “Mik, si hyre 
këtu pa pasur petkun e dasmës?” Ai s’e çeli gojën. Atëherë 
mbreti u tha shërbëtorëve: ‘Lidheni këmbësh e duarsh e qiteni 
jashtë në terr, ku do të jetë vaj e kërcëllim dhëmbësh!’ Sepse, 
shumë janë të grishur, por pak janë të zgjedhur.

Fjala e Zotit.

Heshtje e shkurtë meditimi…

Ekziston vëllazen e motra një ftesë për me marrë pjesë në 
një festë, në një banket në dasëm, por me sa duket të ftuemt 
në dasëm, nuk e kanë marrë seriozisht këtë ftesë. Ata jo vetëm 
se kanë punë të tjera për me ba, por kur ftesa ju përsëritet 
ndihen edhe të bezdisun. Asht një ftesë për të gjithë, të mirë 
e të këqij, sepse projekti i dashnisë së Atit nuk mundet me 
përjashtue kërkend. Salla e këtij banketit mbushet plot: 
njerëzit e kanë pranue ftesën. Por në të vërtetë në këtë banket, 
kushdo që pranon me marrë pjesë, duhet me e pasë petkun e 
dasmës me patjetër, dhe atë petk mundet me e pasë vetëm ai 
që pranon me e shndërrue jetën e tij sipas vullnesë së Atit. Nuk 
mundet askërkush me hy në këtë banket duke mbajtë apo duke 
impunuar kriteret e tija personale, duke i detyrue të tjerët me i 
kënaq vetëm shijet e tija dhe kushtet që ai ka. Për këtë arsye, o 
Atë, ne vijmë me gëzim në banketin tand, sepse jena të sigurtë 
se Ty nuk të intereson gjendja në të cilën jena, mëkatet të cilat 
na i kena ba, dobësitë që na mundojnë ditë për ditë duke na 
mbajtë larg prej Teje, por… Ty të intereson vetëm vullnesa e 
jonë që të pranojmë për me u shndërrue prej teje, duke pranue 
dhe marrë kështu dhe petkun që të pëlqen ty.

Të lutemi të gjithë bashkë:
Psalmi 22

Zoti është bariu im,
asgjë nuk më mungon.

Më ushqen kullotave të gjelbra,
më prin në ujëra të qeta,

shpirtin ma përtërin.

Ai më prin shtigjeve të drejta
në saje të dashurisë së Emrit të vet.

Po edhe në kalofsha nëpër luginën e hijes së vdekjes,
s’trembem nga e keqja

sepse ti je me mua:
thupra jote dhe kërraba

për mua janë ngushëllim.

Ti ma shtron tryezën përpara
ndër sy të armiqve të mi,

me vaj erëmirë kryet ma lyen,
gotën ma mbush plot e përplot.

Hiri dhe mirësia do të më përcjellin
në të gjitha ditët e jetës sime,

do të banoj në shtëpinë e Zotit
derisa të jem gjallë.

Heshtje e shkurtë meditimi dhe kangë…

Edhe sot në këtë Adhurim Shejt jena përballë një 
shëmbëlltyre: Shëmbëlltyra e të ftuemve në dasëm. Projekti 
i Hyjit për njeriun asht një projekt dashniet dhe gëzimit, i cili 
na shprehet nëpërmjet figurës së banketit. Banketi përdoret 
shpesh në Bibël për me shprehë gëzimin e bashkëndamjes në 
Zotin.

Shëmbëlltyra na flet për përgjigjen që merr ftesa e Hyjit për 
me marrë pjesë në festë.

«Mbretëria e qiellit është e ngjashme me mbretin që 
bëri dasmë për djalin e vet. Mbreti dërgoi shërbëtorët e 

vet për të grishur të ftuarit në dasëm».

Të ftuemt përfaqësojnë popullin hebre. Këtë popull e kishte 
zgjedhë Zoti në mes të shumë popujve për me e mbushë me të 
mirat e veta. por të fuemt e refuzojnë ftesën. 

Mbreti normalisht kambngulë, dhe dërgon shërbëtorë të 
tjerë duke ju thanë:

«Dasma njëmend është gati, por të ftuarit nuk qenë të 
denjë. Shkoni, pra, në udhëkryqe e, këdo që të gjeni, thirreni 

në dasëm!».
Ky insistim i Hyjit shprehë bujarinë e tij. Të ftuem prapë e 

përbuzin ftesën e mbretit. E pabesueshme, por e vërtetë! Hyji 
don me na dhanë shumë dhurata, shumë gëzim, por na shpesh 
i përbuzim dhuratat e tija, duke diftue interes për shumë gjana 
të tjera që na i mendojmë si ma të mira për momentin.

Secili shkon pra në punë të vet dhe nuk i intereson projekti 
i Zotit, që në të vërtetë asht gjaja ma e bukur që mund të 
ekzistojnë. Çdonjani prej nesh kërkon shpeshherë me kënaqë 
interesin e vet, por… Hyji e din se kur e ka krijue zemrën e 
njeriut e ka krijue për me përmbushë vepra të mëdha dhe jo 
thjesht me e shfrytëzue për interesa egoiste.

Ma e keqja asht se ftesa e Zotit ndonjëherë pritet edhe me 
dhunë:

«Të tjerët mandej i kapën shërbëtorët e tij, i shanë dhe i 
vranë».

Edhe kjo duket si e pabesueshme: një ftesë bujare që provokon 
dhe nxitë agresivitet! Të ftuemt shpeshherë e konsiderojnë këtë 
ftesë si një formë shkatërrimit të jetës së tyne. Dhe në këtë pikë 
mbretit i duhet për me ndërhye: Dërgon trupat e tija për me i 
ndërshkue këta vrastarë. Këtu në këto fjalë kena dhe profecinë 
për Jeruzalemin e viteve 70. Jezusi thotë për Jeruzalemin:

“Sa herë kam dashtë me i mbledhë bijtë e tu sikurse pula 
që mbledhë zogjtë nën krahët e vet, por ju nuk keni dashtë! 

Qe pra shtëpia e juej ka me mbetë e shkretë”.
Pavarësisht se çka ka ndodhë deri tani, mbreti nuk hjekë 

dorë prej festës për djalin e vet: 
“Dasma njëmend është gati, por të ftuarit nuk qenë të 

denjë. Shkoni, pra, në udhëkryqe e, këdo që të gjeni, thirreni 
në dasmë!”

Këtu shihet sesi mohimi që të parët i bane ftesës, bahet motiv 
që ftesa të shtrihet për të tanë njerëzit, edhe për të varfnit dhe 
për ata që asnjëherë nuk kanë marrë asnjë ftesë prej kërkujt. 
Ungjilli pra do t’u predikohet edhe paganëve, dhe kështu salla 
mbushet plot.

Secili prej të ftuemve të rinj ka petkun e dasmës, por mbreti 
vëren se njani ndër ta asht ndryshe. Një prej të ftuemve nuk e 
ka pranue veshjen e ofrueme prej mbretit. Mbreti i thotë:

«Mik, si ka mundësi që ke hy këtu pa petkun e dasmës?».
I ftuemi nuk përgjigjet. Atëherë mbreti urdhnon ta lidhin e 

ta nxjerrin jashtë.
Me këtë Jezusi don me na thanë se ftesa e Hyjit asht bujare, 

edhe pse na nuk e meritojmë. Ftesa sjell me vete edhe HIRIN 
SHEJTNUES. Na duhet me pranue jo vetëm ftesën por edhe Hirin 
i cili na ban mandej të denjë për me marrë pjesë në gëzimin e Atit.

Asht Hiri që na pastron, na shejtnon, na ban të aftë për 
me marrë pjesë në gëzimin hyjnor. Duke mos e pranue Hirin 
na vetëpërjashtohena prej festës së Eukaristisë. Pra bujaria 
hyjnore ka nevojë për bashkëpunimin tonë.

Hyji nuk mundet me e pastrue atë person që e përbuz Hirin 
e Tij, atë person i cili kënaqet me të keqen e tjetrit, që asht i 
mbyllun në egoizmin e vet, që i kënaqët vetëm vetvetes, që asht 
rebel ndaj mirësisë së Atit, që ndjehet ma i mirë se të tjerët. Pra 
Hyji për me e mbushë zemrën tonë me gëzimin e Tij, ka nevojë 
që na ta boshatisim ma përpara prej krenarisë tonë.

T’i kërkojmë Hyjit aftësinë për ta pranue Hirin e tij shejtnues, 
sa herë që shkojmë në Meshë dhe dona me u ushqye me Trupin 
e Birit të tij. Për me dashtë dhe me e marrë krejt dashninë e 
Zotit, duhet me kenë në Hirin e Tij.

Në këtë adhurim shejt t’ja kërkojmë hirin Atit që të 
ndërgjegjësohena për këtë të vërtetë. Por…për ta pranue këtë 
të vërtetë, duhet me i shprehë falënderimin tonë Zotit i cili, jo 
vetëm na fton pavarësisht se dhe nuk jena të denjë, por na e jep 
falas edhe petkun e dasmës me sakramendin e Pagëzimit dhe 
të Rrëfimit. Në këtë mënyrë nuk na mungon kurrgja. Duhet 
vetëm me pranue me dashamirësi dashninë e Atit dhe me kenë 
të gatshëm për me shijue të tana të mirat që Zoti don me na i 
dhanë.

Heshtje e shkurtë meditimi…
Të lutemi të gjithë bashkë:

O Atë i shenjtë, 
dëgjoje lutjen time,

mëshira e jote i plotësoftë dëshirat e mia,
dëshira të cilat nuk më përkasin vetëm mua,

por që dua që të jetë zëri i çdo njëriut.
Të falënderoj, o Atë, 

për dhuratën e besimit që më ke dhënë,
të falënderoj, o Atë,

 që më ke ftuar në dasmën e Birin tënd,
të falënderoj për tryezën e Eukaristisë

në të cilën edhe sot dëshiroj të ushqehem.
Dëgjoje, o Atë i mirë, 

dëshirën e të gjithë atyre që e kërkojnë shëlbimin,

dhe na dërgo ne shërbëtorëve të tu
që tua shpallim atyre dashurinë tënde.
Na e jep hirin që ta mbajmë të pastër

veshjen e bukur të Pagëzimit që na ke dhënë,
sepse zemra e jote dëshiron përherë 

gëzimin e pambarim të ne bijve të tu,
që aq shumë na ke për zemër.

Heshtje e shkurtë meditimi dhe kangë…

«Shumë janë të thirrun, por pak të zgjedhun».
Jezusi e krahason Mbretninë me një banket që mbreti e ka 

shtrue si dasëm për djalin e vet dhe fton njerëzit me marrë 
pjesë, sepse don me bashkënda gëzimin e tij bashkë me ata.

Por sikurse ndodhi në shëmbëlltyrën e vreshtarëve vrasës, 
reagimi edhe këtu asht shumë negativ: disa janë indiferentë, 
disa sipërfaqësorë, disa nuk ja venë veshin e do të tjerë kanë 
punët e veta. Normal që reagimi i Mbretit asht i ashpër: 

“I mërzitun: dërgon trupat e tija dhe i vret duke jua djegë qytetin”.
Jezusi këtu përdorë një gjuhë apokaliptike, me të cilën 

don me ju thanë të pranishmëve që ekziston vetëm një kusht 
për atë që don me marrë pjesë në Mbretninë e Qiellës: ME E  
PRANUE DHURATËN E HYJIT.

Në këtë pikë duket sikur fillon një tregim i ri, sepse mbreti 
dërgo njerëzit me mbledhë këdo që të gjejnë në rrugë duke i ftue 
në dasëm: oferta e shëlbimit që asht e hapun për të gjithë njerëzit.

Dhe në këtë moment salla mbushet plot, me të mirë e me të 
këqij, ashtu si në rastin e grunit dhe të egjrës apo të rrjetës që 
kur hidhet mbledhë peshq të mirë e të këqij.

Jezusi e din se njerëzit mëkati origjinal i ka ba të këqij dhe se 
vetëm Ati asht i mirë; për këtë arsye don me jua dhurue shëlbimin të 
tanë njerëzve, sepse Hyji vetë don që të tanë njerëzit të shëlbohen.

Dhe kushti për me u ba të mirë asht gjithmonë vetëm një: 
me e pranue se jena mëkatnorë dhe me pranue me u pastrue 
prej Dashnisë së Hyjit.

Në hymje të sallës, të gjithëve ju jepet një veshje dasmet, 
shenjë kjo e ftesës së pranueme.

Kur mbreti, që përfaqëson Hyjin, hyn për me përshëndetë të 
pranishmit, ven re se njeni prej të pranishmëve nuk e ka petkun 
e dasmës! Si asht e mujtun kjo gja?

Si ka mundësi që ky njeri e ka pranue ftesën, por nuk ka 
pranue petkun e të kenunit i barabartë me të tjerët? Kjo sepse:

«Shumë janë të thirrun, por pak janë të zgjedhuni», 
përfundon bisedën Jezusi.

Unë mendoj se kjo asht një shëmbëlltyrë e cila na prekë 
në mënyrë të drejtpërdrejtë të gjithë ne këtu të pranishëm: të 
gjitha krijesat janë të thirruna na Shëlbim, por askërkush nuk e 
ka të garantuem, kjoftë edhe pse jena pjesë e Kishës.

Duhet me pranue Hirin shejtnues që na pastron prej mëkateve 
dhe duhet me pranue ofertën e Hyjit i cili na thotë: 

«Atij që ka etje unë do t’i jap falas ujë prej burimit të jetës».

Heshtje e shkurtë meditimi…

Të lutemi të gjithë bashkë:
O Atë i mirë dhe i mëshirshëm,

ti na ke ftuar të gjithëve në festë,
sepse të gjithëve na ke ftuar në Shëlbim.

E gjithë historia e kësaj bote,
është e mbushur me lypsa të mëshirës,

por shpeshherë ne që lypim,
endemi në errësirën e anktheve tona 

pa e gjetë vendin e saktë të lypjes.
Je Ti që gjithmonë na fton duke na thënë:

Ejani në festë në shtëpinë e Birit tim,
sepse nuk dua që të jem i huaj për ju,

dhe asnjëri prej jush
nuk do mbetet më i uritur në tryezën time.

O atë i Mirë,  Ti vazhdon të na thuash:
Ejani dhe mos më nxirrni justifikime:

Nuk e kam ftesën 
prandaj nuk mund të vij;

Nuk e kam gati petkun e dasmës 
prandaj nuk mund të vij;

Nuk e ndjej veten pjesë të banketit
prandaj nuk mund të vij;

O Atë i Mirë,
Ti na e ke dhënë ftesën nëpërmjet Fjalës tënde;

Ti na e ke dhuruar petkun e dasmës në Pagëzim;
Ti na ke bërë pjesë të banketit,

duke na e dhuruar Bijësinë hyjnore në Birin tënd;
Të falënderojmë, o Atë,

sepse Ti në mirësinë tënde 
na e ke dhuruar gëzimin e festës tënde,

duke na ftuar 
për t’u bërë pjesë e të gjithë atyre që besojnë se 

nuk ka mëkat që nuk do të falet,
dhe nuk ka faj që nuk do të lahet.

Për këtë dhuratë të mrekullueshme,
Ti nuk kërkon sakrificën tonë,

por thjesht të kuptojmë dhe besojmë
sakrifikimin e Birit tënd,

në dasmën e të cilit të gjithëve na ke ftuar.

Heshtje e shkurtë meditimi dhe kangë…

Ati ynë…

Ati ynë që je në qiell, ardhtë mbretëria e jote:
frymëzoje Kishën tonë,

që së bashku me Ipeshkvin e saj,
ta presë, ta thërrasë dhe ta përgatisë

ardhjen e Mbretërisë tënde.
Jepi hirin Kishës sonë të jetë 

e lirë, e gëzuar dhe e bashkuar
që të mos përkulet mbi frikat e saj dhe varfërinë e saj,

dhe të ndizet prej dëshirës 
për bashkëndarjen e gëzimit të Ungjillit.

Ati ynë që je në qiell, u bëftë vullnesa e jote:
shfaqe edhe në jetën dhe në fjalët

e Kishës sonë dhe të Ipeshkvit tonë
dëshirën tënde që të gjithë njerëzit të shëlbohen

dhe të arrijnë në njohjen e së vërtetës tënde.
Ati ynë që je në qiell, u shenjtëroftë emri yt:

dashuria që i bashkon nxënësit e tu,
dija dhe forca e Shpirtit Shenjtë,
dhe këmbëngulja për të ndërtuar 

një bashkëjetesë vëllazërore,
e shtoftë gëzimin tonë, e forcoftë ecjen tonë,
dhe e bëftë të shndritshme dëshminë tonë,

për t’ua shpallë të gjithëve
se toka jonë është plot me Lavdinë tënde.

Heshtje e shkurtë meditimi…

Askërkush, o Jezus, nuk asht i përjashtuem prej projektit 
të dashnisë së Atit. Për çdo njeri ti e ke ba gadi një vend në 
tryezën e mbretnisë qiellore, dhe ajo që ka randësi nuk asht 
jena apo nuk jena të parët, por fakti që jena të thirrun dhe mbi 
të gjitha pranimi i kësaj ftese të bame plot dashni, dhe me lejue 
që kjo ftesë ta shndërrojë zemrën tonë. Askërkush, o Jezus, 
nuk asht i përjashtuem prej gëzimit që Ati e ka përgatitë për 
krejt njerëzimin, por secilit prej nesh i kërkohet me ju përgjigjë 
personalisht ofertës së hirit të Tij, dhe me tregue me vepra se 
e kena marrë seriozisht ftesën e Tij, duke shkue në banket me 
petkun e dasmës, i cili na ban njerëz të ri të tranformuem prej 
Dashnisë së vërtetë. Mëshira e Atit asht e pafundme: të kqijt e 
të mirët e marrin Lajmin e Mirë. I mbetet secilit prej njerëzve 
të kësaj bote që ta arsyetojnë me mendje dhe me zemër nëse 
ja vlen me shpenzue çdo energji dhe forcë për me kërkue dhe 
me marrë pjesë në këtë botë të re, në gëzimin e pafundëm të 
Mbretnisë qiellore.

Heshtje e shkurtë meditimi…
Të lutemi të gjithë bashkë:

Lutja për thirrjet meshtarake

Të dëgjueshëm ndaj Fjalës tënde,
të kërkojmë o Zot:

“Dërgo punëtorë në të korrat e tua”.
Në lutjen tonë Ti e sheh nevojën për meshtarë të rinj.

Dhuroju të rinjve tanë,
një shpirt të hapur dhe plot guxim,

që ta pranojnë ftesën tënde.
Foli me zemrën Tënde zemrës së tyre 

dhe thirri për emër.

Në sajë të hirit tënd le të jenë,
të qetë, të lirë dhe të fortë;

të lidhur me një dashuri të vetme,
të pastër dhe besnike.

Të jenë apostuj të apasionuar të Mbretërisë tënde, 
kundërshtarë të hipokrizisë

dhe heronj të përvujtë të Shpirtit.
Edhe një gjë tjetër të kërkojmë, o Zot:

bashkë me të “thirrurit” të mos mungojnë
edhe “ata që i thirrin”;

ata që në emrin tënd i ftojnë,
i këshillojnë, i shoqërojnë dhe i udhëheqin.

Qofshin famullitë tona shenja të bekimit tënd
dhe hapësira të denja

në të cilat mësohet dhe shpallet besimi.
Për seminaristët tonë të kërkojmë

qëndresë në zgjedhjen e tyre:
bëj që të rriten çdo ditë në shejtëri dhe në dije.

Ata që tashmë e jetojnë thirrjen tënde,
Ipeshkvin tonë dhe Meshtarët tanë
- forcoji në punën e tyre apostolike,

mbroji në ankthet e tyre,
ruaji në vetminë e tyre,
dhe forcoji në besnikëri.

Me ndërmjetësinë e Nënës tënde të Shejtë,
po ta besojmë ty, o Jezus, lutjen tonë.

Lindshin, o Zot, prej lutjeve tona,
thirrjet meshtarake

për të cilat aq shumë kemi nevojë. Amen.

Heshtje e shkurtë dhe kanga e Sakramendit

Sakramend pra kaq t’madhnuem,
le t’adhrojmë me f’tyrë për dhe,
edhe dokja e motit t’shkuem
t’ia lshojë rendin sjelljes s’re;
N’ çka s’mbrrin mendja me kuptue,
Ndihmë t’na bahet shejtja fe.

Atit, Birit sot përhera
u kjoftë kanga plot hare,
jetë pushtet u kjoftë e ndera
bekue kjoshin n’qiell e n’dhe;
Shpirti rrjedhë dy vehtjesh tjera,
njai kjoftë lavdi i shejtes fe. Amen.

- Bukën qiellore ua dha atyre.
- Që në vetvete ka çdo shije.

Të lutemi. O Zot Jezu Krisht, që në Sakramendin e 
mrekullueshëm të Eukaristisë na ke lanë përkujtimin e Pashkëve 
të tua, ban që ta adhurojmë me fe të gjallë misterin e shejtë të 
Korpit dhe Gjakut tand, për të shijue në ne të mirat e shëlbimit 
tand. Ti që jeton e mbretnon në shekuj të shekujve. Amen.

Bekimi me të Shejtnueshmin Sakramend

Litanitë e Emnit të Zotit

Qoftë bekuar Zoti.
Qoftë bekuar emri i shejtë i Tij.
Qoftë bekuar Jezu Krishti, 
  Zot i vërtetë e njeri i vërtetë. 
Qoftë bekuar emri Jezus.
Qoftë bekuar zemra tejet e shejtë e Tij.
Qoftë bekuar gjaku tejet shejtë i Tij.
Qoftë bekuar Jezu Krishti 
  në Sakramendin tejet shejtë të Elterit.
Qoftë bekuar Shpirti Shejtë ngushëllues.
Qoftë bekuar e madhnuemja Nëna e TenZot,   
  Virgjëra Mari.
Qoftë bekuar të zanët e shejtë e të panjollë të saj.
Qoftë bekuar të ngjiturit e lumtur të saj në qiell.
Qoftë bekuar emri i Zojës Virgjër dhe Nanë.
Qoftë bekuar shejti Jozef, fati tejet i pastër i saj.
Qoftë bekuar Zoti ndër engjëjt dhe shejtnit e vet.

Kanga përfundimtare.


